
Perthnasoedd o’r un rhyw 
 
Cefndir 

 
Bydd cyfnod arbrofol pum mlynedd y litwrgi ffurfiol ar gyfer bendithio perthnasoedd 
o’r un rhyw, a gyflwynwyd gan y Corff Llywodraethol ym mis Hydref 2021, yn dod i 
ben ym mis Medi 2026. Ar y pwynt hwnnw, bydd tri opsiwn ar gael i’r Corff 
Llywodraethol: 
 

i. Gwneud dim – bydd y litwrgi yn cyrraedd terfyn ei awdurdod, a diwedd ei oes  
ac ni fydd bellach ar gael i’w ddefnyddio. 

ii. Dewis gwneud y litwrgi cyfredol yn ddefod barhaol. 
iii. Dewis symud tuag at briodas gyfartal. 

 
Er mwyn dirnad barn yr Eglwys yng Nghymru yn ehangach, cyflwynodd Mainc yr 
Esgobion ymarfer gwrando, a gynhaliwyd ym mhob esgobaeth yn ystod y gwanwyn 
a dechrau’r haf eleni. Roedd y cyfarfodydd yn gyfle i wrando – yn barchus ac yn 
astud – gan ganiatáu i wahanol leisiau gael eu clywed ac i wahanol safbwyntiau gael 
eu mynegi, heb sylwadau na cherydd. 
 
Bydd llawer o aelodau wedi mynychu cyfarfodydd ymarfer gwrando yn eu priod 
esgobaethau. 
 

Ymarfer gwrando’r Corff Llywodraethol 
 
Yn dilyn y cyfarfodydd yn yr esgobaethau, mae gwahoddiad bellach i’r Corff 
Llywodraethol ei hun gyfranogi mewn ymarfer gwrando tebyg, ac mae’r Archesgob 
wedi gofyn i Esgob Llandaf ei arwain. Bydd yr ymarfer gwrando hwn yn dilyn 
strwythur tebyg iawn i’r cyfarfodydd esgobaethol ond bydd yn caniatáu rhyngweithio 
traws-esgobaethol. 
 
Bydd yr esgobion yn myfyrio ar y rhyngweithio hwn yng nghyfarfod y Fainc ym mis 
Hydref ac yn ceisio cael trefn ar y camau nesaf i’w cymryd. 
 

Gweithdrefn 
 
Mae’r cyfnod rhwng 09.45-13.00 ddydd Gwener 19 Medi wedi cael ei neilltuo ar gyfer 
hyn, gydag egwyl o 30 munud am 11.45. Bydd hyn yn ddigon o amser i bawb sy’n 
dymuno ymgysylltu â’r pwnc gael cyfle i gael eu clywed. Ni fydd cynnig i’w drafod: 
gall hynny ddigwydd mewn cyfarfod arall. 
 
Bydd yr ymarfer fel a ganlyn: 
 

i. Cyflwyniad a gweddi gan Esgob Llandaf. 
ii. Ymarfer gwrando – gwahoddir aelodau i fynegi eu barn a’u safbwyntiau i’r 

Corff Llywodraethol, a byddant yn cael eu clywed a’u cofnodi. 
iii. Trafodaethau bord gron i ganiatáu myfyrio a dirnadaeth. 

 
Bydd cerdyn yn cael ei ddarparu i bob aelod fel y gall fynegi ei farn yn ddienw. Bydd 
modd cyflwyno’r cardiau hynny i’r staff i’w defnyddio i helpu i lywio trafodaeth yr 
esgobion yng nghyfarfod y Fainc ym mis Hydref 2025. Bydd cofnodion o sesiwn yr 
ymarfer gwrando yn cael eu darparu i’r Fainc hefyd. 
 

JR  29 Awst 2025 


